Elektrotravma zamanı ilk yardım

İlk yardım üçün dərhal zərərçəkənin elektrik cərəyanı ilə əlaqəsi kəsilməlidir. Elektrik cərəyanını ayırdıqdan sonra dərhal həkim çağırılır. Zərərçəkən arxası üstə uzadılır. Başı maksimal arxaya bükülür. Ağızdan-ağıza süni nəfəs verilir. Əgər sərbəst tənəffüs əmələ gəlmədisə, dərhal süni tənəffüs verilir.
“Ağızdan-ağıza” süni tənəffüsün texnikası: Zərərçəkənin burnunu barmaqla sıxıb və ağzına nəfəs verilir. Eyni zamanda zərərçəkənin döş qəfəsinə fikir verilir. Döş qəfəsi genəlirsə, deməli düzgün tənəffüs verilmişdir. Nəfəs verdikdən sonra, ağız zərərçəkənin ağzından aralanır və zərərçəkəndə passiv nəfəsvermə baş verir, döş qəfəsi kiçilir. Dəqiqədə 12 tənəffüs aktı olmaqla süni tənəffüs davam etdirilir. Tez-tez nəfəs verməyə çalışmaq lazım deyil, vacibdir ki, lazımi həcmdə hava üfürülsün (böyüklər üçün təxminən 1 litr). Əgər ağız boşluğunda yad cisimlər varsa, onları götürmək lazımdır.
Zərərçəkənin ürəyi dayanmışdırsa, ürəyin qapalı masajı aparılır. Ürəyin qəfləti dayanmasının əlamətləri: huşun itməsi, yuxu arteriyasında nəbzin olmaması, tənəffüsün dayanması, göz bəbəklərinin genəlməsi, dərinin rənginin dəyişməsi.

Ürəyin qapalı masajı aparılmasının əsas qaydaları: zərərçəkən bərk yerdə (döşəmədə) uzadılmalıdır – reanimasiya edən bir əlini o biri əlinin üzərinə qoyur, iki əli ilə birlikdə döş qəfəsinə təzyiq edir. Təzyiqin tətbiq olunma zonası zərərçəkənin döş sümüyünün aşağı hissəsi, orta xətt üzrə olmalıdır. Bu zaman döş qəfəsi 4-6 santimetr sıxılmalıdır. Sıxılmaların sayı 1 dəqiqədə 80-100 olmalıdır. Ağciyərlərin süni tənəffüsü döş qəfəsinin sıxılması ilə eyni vaxtda aparılmalıdır. Massajın effektliyini göstərən əlamətlərə dərinin rənginin dəyişməsi, əvvəlcə genəlmiş olan göz bəbəklərinin daralması; yuxu arteriyasında nəbzin əmələ gəlməsi, bəzən sərbəst tənəffüsün başlaması aiddir. Zərərçəkənin tənəffüsü və ürək döyüntüsü bərpa olunarsa, onu elə vəziyyətdə yerləşdirmək lazımdır ki, zərərçəkəndə qusma olsa, onun tənəffüs yolları qusuntu ilə tutulmasın və zərərçəkən boğulmasın. Buna təhlükəsiz vəziyyət deyilir.
Nəşr olunmuş bu buklet “Şəffaflıq Azərbaycan” Korrupsiyaya qarşı Mübarizə İctimai Birliyi tərəfindən Amerika Birləşmiş Ştatlarının Beynəlxalq İnkişaf Agentliyinin (USAID) maliyyə dəstəyi ilə həyata keçirilən “İctimai Maraqların Müdafiəsi və Hüquqi Məsləhət Mərkəzləri” layihəsi çərçivəsində ərsəyə gəlmişdir, və məzmunu USAID və ABŞ hökumətinin rəsmi mövqeyini əks etdirməyə bilər.
“Şəffaflıq Azərbaycan” və ALAC layihəsi haqqında əlavə məlumat almaq üçün www.transparency.az internet səhifəsinə müraciət edə bilərsiniz.

MƏİŞƏT ABONENTLƏRİ ÜÇÜN ELEKTRİK ENERJİSİNDƏN İSTİFADƏ QAYDALARI

“Elektroenergetika haqqında” Azərbaycan Respublikasının Qanununa görə, enerji təchizatı müəssisəsi istehlakçıya elektrik enerjisinin verilməsini aşağıdakı hallarda dayandıra bilər:
· istehlakçının müvafiq yazılı müraciəti (elektrik enerjisinin verilməsinin dayandırılmasının səbəbi və müddəti göstərilməklə) olduqda;
· enerji təchizatı müəssisəsinin istehlakçıya verdiyi elektrik enerjisinin sayğacla müəyyənləşən hesabı istehlakçıya enerji təchizatı müəssisəsi tərəfindən təqdim edildikdən (göndərildikdən) sonra bir ay müddətində tam məbləğdə ödənilmədikdə;
· təmir-profilaktika və qəza işləri görüldükdə, o cümlədən baş verən yanğının və ya qaz sızmasının qarşısı alındıqda;
· enerji təchizatı müəssisəsi ilə müvafiq müqavilə bağlanmadıqda;
· məhkəmənin qərarı ilə.

Enerji təchizatı müəssisəsi istehlakçıya verdiyi elektrik enerjisinin dəyərini yalnız sayğacın göstəricilərinə əsasən tam hesablamalıdır və hər ay istehlakçıya məlumat (hesab) təqdim etməlidir (göndərməlidir).

İstehlakçı tərəfindən elektrik enerjisinin hesabı tam ödənildikdən sonra, enerji təchizatı müəssisəsi tərəfindən yol verilmiş səhvə görə düzgün hesablanmamış elektrik enerjisinin dəyərini enerji təchizatı müəssisəsi istehlakçı tərəfindən ödənilməsini tələb edə bilməz.
Fiziki şəxs olan istehlakçıların sayğaclarla təchiz edilməsi, onların quraşdırılması və dəyişdirilməsi enerji təchizatı müəssisəsinin hesabına həyata keçirilir.

Azərbaycan Respublikası Nazirlər Kabinetinin 2005-ci il 2 fevral tarixli 18 nömrəli qərarı ilə təsdiq edilmiş “Elektrik enerjisindən istifadə Qaydaları”na görə, enerji təchizatı müəssisəsi ilə məişət abonenti arasında elektrik enerjisinin alqı-satqı müqaviləsi bağlanmalıdır. Enerji təchizatı müəssisəsi ilə məişət abonenti arasında elektrik qurğularının texniki vəziyyətinə və onlara xidmətə görə cavabdehlik sərhədi bu qurğuların balans mənsubiyyəti ilə müəyyənləşdirilir və elektrik enerjisinin alqı-satqı müqaviləsinə əlavə edilən elektrik şəbəkələrinin balans mənsubiyyəti sərhədi və tərəflərin istismar məsuliyyəti aktında qeyd olunur.
Məişət abonentinin elektrik enerjisi sərfinə görə hesablaşması üçün hər bir yaşayış sahəsi, o cümlədən yaşayış binalarındakı hər bir mənzil üzrə hesablaşma elektrik sayğacı quraşdırılır. Fiziki şəxs olan istehlakçıların sayğaclarla təchiz edilməsi, onların quraşdırılması və dəyişdirilməsi enerji təchizatı müəssisəsinin hesabına həyata keçirilir.
Məişət abonentləri ilə elektrik enerjisinə görə hesablaşmalar quraşdırıldığı yerdən asılı olmayaraq, hesablaşma yalnız elektrik sayğacının göstərişinə və bu istehlakçı qrupu üçün müəyyən edilmiş tarifə əsasən aparılır.

Enerji təchizatı müəssisəsinin səlahiyyətli nümayəndələri məişət abonentinin hesablaşma elektrik sayğacına baxış keçirmək və göstərişini yazmaq üçün elektrik sayğacı quraşdırılmış yerə maneəsiz buraxılmalıdırlar.
Enerji təchizatı müəssisəsinin səlahiyyətli nümayəndələri məişət abonentinin tələbi ilə xidməti vəsiqəni təqdim etməyə borcludurlar.
Enerjisistemdə və ya müəssisəsinin şəbəkəsində baş vermiş qəza nəticəsində istehlakçıya ziyan dəymişdirsə, enerji təchizatı müəssisəsi Azərbaycan Respublikasının Mülki Məcəlləsinə uyğun olaraq istehlakçı qarşısında maddi məsuliyyət daşıyır.
Enerji təchizatı müəssisəsi dəymiş ziyan haqqında istehlakçıdan daxil olmuş müraciətə on gündən gec olmayaraq baxır və bu Qaydalara uyğun olaraq istehlakçıya ödəniş ödəyir.
Enerji təchizatı müəssisəsi balans mənsubiyyəti sərhədində və şəbəkəsində elektrik enerjisinin keyfiyyət göstəricilərini qüvvədə olan standartların tələblərinə uyğun saxlamağa borcludur.
Enerji təchizatı müəssisəsinin təqsirindən istehlakçıya aşağı keyfiyyətli (bir və ya eyni zamanda bir neçə göstərici üzrə) elektrik enerjisi buraxıldıqda, enerji təchizatı müəssisəsi, buraxılmış aşağı keyfiyyətli elektrik enerjisinin dəyərinin 25 faizi məbləğində istehlakçıya ödəniş ödəyir. Əgər aşağı keyfiyyətli elektrik enerjisinin təsirindən istehlakçıya ziyan dəymişdirsə, enerji təchizatı müəssisəsi Azərbaycan Respublikasının Mülki Məcəlləsinə uyğun olaraq istehlakçı qarşısında maddi məsuliyyət daşıyır.
Enerji təchizatı müəssisəsi elektrik enerjisinin alqı-satqı müqaviləsində müəyyən edilmiş göstəricilərin və rejimlərin yerinə yetirilməsinə görə cavabdehlik daşıyır.
Enerji təchizatı müəssisəsi ilə məişət abonenti (əhali) arasında elektrik enerjisinin alqı-satqısının birtipli müqaviləsi iki nüsxədə tərtib olunur. Onlardan biri enerji təchizatı müəssisəsinə, digəri isə məişət abonentinə verilir.
“Bakıelektrikşəbəkə” ASC-nin nəzdində Texniki sahə üzrə “Qaynar xətt” (telefon: 012-440-29-21) və Enerji satışı üzrə “Qaynar xətt” (telefon: 012-440-44-04) fəaliyyət göstərir.
Qəza təhlükəsi və qəza hadisəsi ilə əlaqədar aşağıdakı nömrəli telefonlarla xəbər verilməlidir:

· Yanğın söndürmə xidməti: 101
· Polis: 102
· Təcili tibbi yardım: 103
· Fövqəladə Hallar Nazirliyi: 112
· “Bakıelektrikşəbəkə” ASC-nin Qəza xidməti: 199

